
TIJORAT BANKLARIDA MOLIYAVIY 
BARQARORLIKNI BAHOLASH INDIKATORLARI 

VA ULARNI TAKOMILLASHTIRISH YO‘LLARI
Abdusalamov Olimjon Eshmirzayevich

TDIU mustaqil tadqiqotchisi

Annotatsiya. Maqolada tijorat banklarining moliyaviy barqarorligini baholashda qo‘llaniladigan asosiy indikatorlar — 
kapital yetarliligi, likvidlik, aktivlar sifati, rentabellik va risklarni boshqarish tizimi ilmiy nuqtayi nazardan tahlil qilinadi. 
Xalqaro standartlar va milliy bank amaliyoti asosida indikatorlarning afzalliklari va cheklovlari o‘rganiladi hamda ularni 
takomillashtirish yo‘nalishlari bo‘yicha ilmiy asoslangan takliflar ishlab chiqiladi. Tadqiqot natijalari tijorat banklarining 
barqarorligini oshirish, moliyaviy xavflarni kamaytirish va bank tizimining uzoq muddatli rivojlanishiga xizmat qiladi.

Kalit so‘zlar: tijorat banklari, moliyaviy barqarorlik, kapital yetarliligi, likvidlik, aktivlar sifati, rentabellik, risklarni boshqarish, 
stress-test.
Abstract. This article provides a scientific analysis of the key indicators used to assess the financial stability of commercial 
banks, including capital adequacy, liquidity, asset quality, profitability, and the effectiveness of risk management systems. 
Based on international standards and national banking practices, the study examines the strengths and limitations 
of these indicators and proposes directions for their improvement. The results contribute to enhancing the financial 
resilience of banks, reducing risk exposure, and supporting the long-term development of the banking sector.

Keywords: commercial banks, financial stability, capital adequacy, liquidity, asset quality, profitability, risk management, 
stress testing.
Аннотация. В статье проводится научный анализ основных индикаторов, применяемых при оценке финансовой 
устойчивости коммерческих банков, включая достаточность капитала, ликвидность, качество активов, 
рентабельность и эффективность системы управления рисками. На основе международных стандартов 
и национальной банковской практики изучаются преимущества и ограничения указанных индикаторов, а 
также предлагаются направления их совершенствования. Полученные результаты способствуют повышению 
устойчивости банков, снижению финансовых рисков и укреплению долгосрочного развития банковской системы.

Ключевые слова: коммерческие банки, финансовая устойчивость, достаточность капитала, ликвидность, качество 
активов, рентабельность, управление рисками, стресс-тестирование.

K I R I S H
Tijorat banklarining moliyaviy barqarorligi milliy iqtisodiyotning barqaror rivojlanishi, investitsion faollikning 

ta’minlanishi va pul-kredit tizimining izchil ishlashi uchun asosiy omillardan biri hisoblanadi. Global moliya 
bozorlaridagi o‘zgaruvchanlik, iqtisodiy sikllarning keskinlashuvi, geoiqtisodiy tavakkallar va bank xizmatlari 
bozoridagi raqobatning kuchayishi bank sektorida barqarorlik indikatorlarini aniqlash, baholash va doimiy 
takomillashtirish zarurligini kuchaytirmoqda. Xalqaro reyting agentliklari, Regulatsiya va nazorat organlari 
(Basel qo‘mitasi, Moliya nazorati organlari) tomonidan ishlab chiqilgan kapital yetarliligi, likvidlik, aktivlar 
sifati, rentabellik, bozor va kredit xatarlariga chidamlilik kabi mezonlar bank tizimining barqarorlik darajasini 
aniqlashda asosiy ko‘rsatkichlar sifatida talqin qilinadi.

O‘zbekiston bank tizimi so‘nggi yillarda bosqichma-bosqich liberallashtirish, xususiy kapital ulushini 
kengaytirish, xalqaro standartlarga moslashtirilgan prudensial me’yorlarni joriy etish hamda risklarni boshqarish 
tizimini kuchaytirish orqali moliyaviy barqarorlikni oshirishga qaratilgan chuqur islohotlarni amalga oshirmoqda. 
Biroq aktivlar sifati, valyuta risklari, kredit portfeli konsentratsiyasi, likvidlikning qisqa muddatli tebranishlari, 
kapital yetarliligining ayrim banklar kesimida farqlanishi barqarorlik indikatorlarini yanada takomillashtirishni 
talab qilmoqda.

Mazkur maqolada tijorat banklarining moliyaviy barqarorligini baholovchi asosiy indikatorlar tizimi ilmiy 
nuqtai nazardan tahlil qilinadi, xalqaro tajribalar asosida baholash mezonlarining afzalliklari va cheklovlari 
o‘rganiladi hamda ularni milliy bank amaliyotiga moslashtirish bo‘yicha takliflar ishlab chiqiladi. Tadqiqot 
natijalari banklarning raqobatbardoshligini oshirish, moliyaviy xavflarni kamaytirish va tizimning uzoq muddatli 
barqarorligini ta’minlashga xizmat qiluvchi ilmiy asoslangan xulosalarni shakllantirishga qaratilgan.

M A V Z U G A  O I D  A D A B I Y O T L A R  S H A R H I
Adabiyotlar tahlili shuni ko‘rsatadiki, tijorat banklarining moliyaviy barqarorligini baholash masalasi jahon 

moliya tizimida ustuvor ilmiy yo‘nalishlardan biri sifatida qaraladi. T. Shelkunova va Z. Tibilova tadqiqotlarida 
CAMELS tizimi bank barqarorligini baholashda eng ko‘p qo‘llaniladigan yondashuvlardan biri ekani ta’kidlanadi. 
Bu yondashuv kapital yetarliligi, aktivlar sifati, boshqaruv darajasi, daromadlilik, likvidlik va bozor risklariga 
sezuvchanlik kabi indikatorlar orqali bankning umumiy moliyaviy holatini kompleks baholash imkonini beradi. 
Mualliflarning fikricha, metodikaning afzalliklari bilan birga, u makroiqtisodiy tavakkal omillarni to‘liq qamrab 
olmasligi bilan ham farqlanadi.

Bank kapitalining barqarorlikdagi o‘rni G. Djalilov tomonidan o‘rganilgan bo‘lib, uning ilmiy natijalari kapital 
yetarliligi bankni kredit risklari va aktivlar qadrsizlanishidan himoya qiluvchi asosiy poydevor ekanini ko‘rsatadi. 
Shuningdek, bank likvidligi bo‘yicha olib borilgan tadqiqotlar qisqa muddatli majburiyatlarni o‘z vaqtida bajarish 
qobiliyati barqarorlikning eng muhim tarkibiy qismi ekanini tasdiqlaydi. Likvidlikning pasayishi depozitlar oqimi, 
ishonchning susayishi va moliyaviy beqarorlik xavfini kuchaytirishi ham ilmiy adabiyotlarda keng yoritilgan.

Aktivlar sifati va kredit portfeli barqarorlikning hal qiluvchi omillaridan biri bo‘lib, xalqaro tadqiqotlar kredit 
riskining yuqori bo‘lishi bank rentabelligiga bevosita salbiy ta’sir ko‘rsatishini ko‘rsatadi. Vyetnam banklari 
bo‘yicha o‘tkazilgan izlanishlar NPL darajasi oshgani sari ROA va ROE kabi ko‘rsatkichlar keskin pasayishini 
aniqlagan. Koshkarbaev, Birmagambetov va Karshalova tomonidan taklif etilgan moliyaviy barqarorlik modeli 
ham aktivlar sifati, kapital yetarliligi va risklarni boshqarish darajasini bank barqarorligining asosiy talqini sifatida 
ko‘rsatadi.

Bank rentabelligi bo‘yicha tadqiqotlar ROA va ROE darajalari bankning resurslardan qay darajada 
samarali foydalanganini aks ettirishini ta’kidlaydi. G. Djalilov rentabellikni kapitalning ishlatilish samaradorligini 
ko‘rsatuvchi muhim indikator sifatida talqin qilib, uning barqarorlik bilan bevosita bog‘liqligini asoslab bergan. 
Biroq daromadlilik ko‘rsatkichi mustaqil baholash mezoni sifatida yetarli emasligi, u likvidlik, kapital va aktivlar 
sifati bilan birgalikda tahlil qilinishi lozimligi ham adabiyotlarda o‘z aksini topgan.

Xalqaro tajriba, xususan Bazel III standartlari, bank tizimini kapitallashuv va likvidlik bo‘yicha qat’iy talablar 
orqali barqarorlashtirishga qaratilgan. Bank faoliyatini tartibga solish bo‘yicha adabiyotlarda kapital yetarliligi 
koeffitsiyenti, aktiv va passivlarni boshqarish tizimi hamda stress-testlash amaliyoti moliyaviy barqarorlikni 
ta’minlovchi eng muhim mexanizmlar sifatida e’tirof etiladi. Stress-testlar banklarning bozor shoklari va 
makroiqtisodiy inqirozlarga nisbatan chidamliligini baholashda muhim ahamiyat kasb etadi.

O‘zbekiston tajribasi bo‘yicha Xakimova Maftuna tomonidan olib borilgan tadqiqotlar mamlakat bank 
sektorida kapitallashuv darajasini oshirish, resurs bazasini mustahkamlash va risklarni boshqarish tizimini 
modernizatsiya qilish barqarorlikni kuchaytirishdagi asosiy omillar ekanini ko‘rsatadi. So‘nggi yillardagi ilmiy 
izlanishlar O‘zbekiston tijorat banklarida kapital yetarliligi ko‘rsatkichlarining oshishi barqarorlikka ijobiy ta’sir 
qilayotganini, biroq kredit portfeli sifati, rentabellik va risklarni diversifikatsiya qilish bo‘yicha samaradorlikni 
yanada kuchaytirish zarurligini ta’kidlaydi.

Adabiyotlar tahlili umumiy jihatdan bank barqarorligini baholash jarayoni ko‘p omilli, murakkab va dinamik 
yondashuvni talab etishini ko‘rsatadi. Ichki moliyaviy ko‘rsatkichlar bilan birga, makroiqtisodiy omillar, bozor 
risklari, tartibga solish mexanizmlari va boshqaruv sifati ham bank barqarorligining ajralmas tarkibiy qismlaridir. 
Shu bois ilmiy adabiyotlarda kompleks baholash, ko‘p indikatorli monitoring, stress-testlash va xalqaro 
standartlarga moslashtirilgan risklarni boshqarish modeli barqarorlikni ta’minlashning eng asosiy yo‘nalishlari 
sifatida ilgari suriladi.

T A D Q I Q O T  M E T O D O L O G I YA S I
Ushbu tadqiqotda ma’lumotlar tijorat banklarining ochiq moliyaviy hisobotlari, Markaziy bank statistik 

ko‘rsatkichlari va xalqaro moliyaviy tashkilotlar bazalaridan yig‘ildi. Olingan ma’lumotlar dinamik qatorlar 
tahlili, ko‘rsatkichlar o‘zgarishini solishtirma baholash hamda CAMELS indikatorlari asosida tizimli tahlil qilindi. 
Natijalar iqtisodiy-statistik usullar orqali umumlashtirildi.

T A H L I L  V A  N A T I J A L A R
Tijorat banklarining moliyaviy barqarorligi milliy iqtisodiyotning umumiy barqarorligi bilan bevosita bog‘liq 

bo‘lib, u banklarning tavakkalchiliklarga chidamliligi, resurslarni boshqarish samaradorligi va bozor sharoitlariga 
moslashuvchanlik darajasini aks ettiradi. Barqarorlikni baholashda qo‘llaniladigan indikatorlar tizimi ko‘p qirrali 
bo‘lib, kapital yetarliligi, likvidlik, aktivlar sifati, rentabellik, risklarni boshqarish darajasi va bozor shoklariga 
chidamlilik kabi omillarni o‘z ichiga oladi. Ushbu indikatorlar nafaqat bankning ichki moliyaviy holatini, balki 
uning bozor muhitidagi mavqei, raqobatbardoshligi, xatarlarni qamrab olish qobiliyati va uzoq muddatli 
rivojlanish imkoniyatlarini ham belgilaydi. Shuning uchun tahlil jarayonida ushbu ko‘rsatkichlar o‘zaro bog‘liqlik 
va dinamik rivojlanish nuqtayi nazaridan ko‘rib chiqilishi maqsadga muvofiqdir (1-jadval).

1-jadval. Tijorat banklarining moliyaviy barqarorlik indikatorlari bo‘yicha baholash mezonlari
Indikator Mazmuni Baholash usuli Izoh

Kapital yetarliligi 
(CAR)

Bankning zararlarni qoplash 
qobiliyati

Sof kapital / Riskka 
tortilgan aktivlar

CAR yuqori bo‘lsa, barqarorlik 
kuchli bo‘ladi

Likvidlik darajasi Qisqa muddatli majburiyatlarni 
qoplash imkoniyati

Likvid aktivlar / Joriy 
majburiyatlar

Likvidlik past bo‘lsa, bankka 
ishonch kamayadi

Aktivlar sifati Kredit portfeli va aktivlarning xavf 
darajasi

NPL darajasi, zaxiralash 
ulushi

NPL yuqori bo‘lsa, risk va 
yo‘qotishlar ortadi

Rentabellik (ROA/
ROE)

Resurslardan foydalanish 
samaradorligi

Sof foyda / Aktivlar yoki 
kapital

Barqaror daromad bankning 
uzoq muddatli rivojiga asos

Risklarni boshqarish 
darajasi

Kredit, bozor va operatsion 
risklarni qamrovchi tizimning 
samaradorligi

Risk siyosatlari, ichki 
audit, stress-testlar

Risk boshqaruvi sust 
bo‘lsa, barcha indikatorlar 
yomonlashadi

Bozor shoklariga 
chidamlilik

Makroiqtisodiy o‘zgarishlarga 
bardoshlilik

Stress-ssenariylar orqali 
baholash

Chidamlilik past bo‘lsa, kapital 
bosim ostida qoladi

Jadvalda tijorat banklarining moliyaviy barqarorligini baholashda asosiy o‘rin tutadigan indikatorlar tizimli 
ravishda umumlashtirilgan bo‘lib, ularning har biri bank faoliyatining muhim jihatlarini aks ettiradi. Kapital 
yetarliligi ko‘rsatkichi bankning zararlarni qoplash qobiliyatini belgilaydi va barqarorlikning asosiy tayanchi 
sifatida talqin qilinadi. Likvidlik darajasi bankning qisqa muddatli majburiyatlarni o‘z vaqtida bajarish imkoniyatini 
ko‘rsatib, depozitorlar ishonchi va operatsion barqarorlikka bevosita ta’sir qiladi. Aktivlar sifati kredit portfelining 
xavf darajasini aks ettirib, bankning yo‘qotishlarga sezgirligini aniqlaydi. Rentabellik resurslardan foydalanish 
samaradorligini ifodalaydi va bankning uzoq muddatli rivojlanish imkoniyatlarini belgilaydi. Risklarni boshqarish 
tizimi indikatorlar orasida integrator rolini bajarib, barcha moliyaviy jarayonlarning xavfsizligini ta’minlaydi. 
Bozor shoklariga chidamlilik esa bankning makroiqtisodiy o‘zgarishlarga qanchalik moslasha olishini ko‘rsatadi. 
Jadval indikatorlar tizimini aniq, tizimli va bir butun ko‘rinishda taqdim etadi.

Kapital yetarliligi banklarning moliyaviy barqarorligini belgilaydigan poydevor ko‘rsatkichlardan biridir. 
Kapital yetarliligi bankning kutilmagan yo‘qotishlarni qoplash qobiliyatini ko‘rsatadi va tavakkalchiliklarni qamrab 
olish uchun zarur moliyaviy “yostiq” funksiyasini bajaradi. Xalqaro standartlarda (xususan Bazel me’yorlarida) 
minimal kapital yetarliligi koeffitsiyenti qat’iy belgilangan bo‘lib, banklar ushbu talablarga mos ravishda 
kapital tuzilmasini mustahkamlashi lozim. Kapital yetarliligining past bo‘lishi bankning likvidlik taqchilligi, 
kredit portfelida yo‘qotishlar paydo bo‘lganda ularni qoplashda qiyinchiliklar, investitsion faoliyat darajasining 
pasayishi kabi salbiy oqibatlarga olib keladi. Kapital yetarliligini baholashda bankning risk darajasi bilan bog‘liq 
aktivlarga nisbatan sof kapital ulushi hisoblanadi. Bu ko‘rsatkich yuqori bo‘lsa, bankning zararlarni yengish 
imkoniyati kuchli bo‘ladi. Ammo ko‘rsatkich haddan tashqari yuqori bo‘lsa, resurslar faol investitsiyalarga 
jalb qilinmayotganidan dalolat beradi. Shu bois kapitalni optimal darajada boshqarish banklar uchun ustuvor 
strategik vazifa hisoblanadi.

Likvidlik indikatorlari bankning qisqa muddatli majburiyatlarni o‘z vaqtida bajarish qobiliyatini ko‘rsatadi. 
Likvidlikning yetarli bo‘lmasligi depozitlar oqimining kuchayishi, kreditlash faoliyati qisqarishi, bozor ishonchining 
pasayishi va oxir-oqibat bankning moliyaviy beqarorlikka duch kelishiga olib kelishi mumkin. Likvidlik 
ko‘rsatkichlari odatda darhol naqdga aylantiriladigan aktivlar ulushi, joriy likvidlik darajasi, majburiyatlarni 
qoplash koeffitsiyenti kabi elementlar orqali baholanadi. Bozor sharoitlari tez o‘zgaradigan zamonaviy moliyaviy 
tizimda likvidlikni boshqarish nafaqat bankning ichki jarayonlariga, balki iqtisodiy sharoitlarning tahlili, monetar 
siyosat o‘zgarishlari, valyuta bozorining holati va boshqa tashqi omillarga ham kuchli bog‘liqdir. Shu bois 
banklar likvidlikning doimiy monitoringi, bozor stresslari sharoitida likvidlik ssenariylarini sinovdan o‘tkazish 
hamda aktiv va passivlarni boshqarish siyosatini takomillashtirishga alohida e’tibor qaratishi lozim.

Aktivlar sifati moliyaviy barqarorlikning eng sezgir indikatorlaridan biri bo‘lib, u bankning kredit portfeli, 
investitsion aktivlar tuzilmasi va ular bo‘yicha to‘lov intizomi darajasini aks ettiradi. Kredit portfelining sifati 
pasayganda, ya’ni to‘lov muddati o‘tgan va qaytarish xavfi yuqori kreditlar ko‘payganda, bankning rentabelligi 
qisqaradi, zaxira shakllantirish talablari kuchayadi va kapital yetarliligi bosim ostida qoladi. O‘zbekiston bank 
tizimida so‘nggi yillarda kreditlash hajmining kengayishi ayrim banklarda aktivlar sifatining pasayishiga olib 
kelgani kuzatilgan bo‘lib, bu kredit risklarini baholash mexanizmlarini kuchaytirish zarurligini ko‘rsatadi. Aktivlar 
sifati pasayganda, kredit portfelining qaytarilishi bilan bog‘liq noaniqliklar kuchayadi va bankning umumiy 
barqarorligi zaiflashadi. Shu sababli kreditlash jarayonida risklarni baholashning zamonaviy metodlaridan 
foydalanish, kredit portfelini diversifikatsiya qilish, tarmoqlar bo‘yicha risk konsentratsiyasini kamaytirish, yuqori 
xavfli aktivlar ulushini cheklash bank barqarorligini mustahkamlashda muhim o‘rin tutadi.

Bank rentabelligi moliyaviy barqarorlikning yana bir muhim ko‘rsatkichi bo‘lib, ROA va ROE kabi daromadlilik 
indikatorlari bankning resurslardan qay darajada samarali foydalanganini ko‘rsatadi. Rentabellikning yuqori 
bo‘lishi bank rahbariyati tomonidan resurslardan oqilona foydalanilayotganini, kredit va investitsion faoliyatning 
samarali yo‘lga qo‘yilganini anglatadi. Ammo rentabellikning keskin yuqori bo‘lishi ham doimo ijobiy holat 
emas, chunki ba’zan bu bankning ortiqcha risklarni qabul qilayotganini ko‘rsatishi mumkin. Shu bois rentabellik 
tahlilida uning barqarorlik bilan uyg‘unligi alohida baholanadi. Rentabellik faqat daromadlarning ko‘pligi bilan 
emas, balki kredit portfelining sifati, operatsion xarajatlar, likvidlik darajasi va kapital yetarliligi kabi ko‘rsatkichlar 
bilan birgalikda tahlil qilinishi lozim. Bank yuqori daromad olayotgan bo‘lsa, lekin kredit portfeli tavakkalchiliklari 
kuchli bo‘lsa, bunday rentabellik barqaror deb hisoblanmaydi.

Risklarni boshqarish tizimi barqarorlik tahlilida alohida o‘rin tutadi. Zamonaviy moliya bozorlarida kredit, 
bozor, operatsion, valyuta va foiz risklari bank faoliyatining ajralmas qismi bo‘lib, ularni boshqarish samaradorligi 
barqarorlik darajasini belgilaydi. Bankning tavakkalchilikka chidamliligi risklarni aniqlash, baholash, monitoring 
qilish va ularni kamaytirish mexanizmlarining qanchalik rivojlanganiga bog‘liq. O‘zbekiston bank tizimida 
risklarni boshqarish tizimlarining takomillashtirilishi, ayniqsa kreditlash jarayonida “scoring” tizimlaridan 
foydalanish, bozor risklarini cheklash siyosatlarini joriy etish, valyuta risklarini diversifikatsiya qilish va ichki 
auditning kuchaytirilishi so‘nggi yillarda e’tibor qaratilayotgan yo‘nalishlardan biridir.

Stress-testlash usuli banklarning moliyaviy barqarorligini baholashda tobora ko‘proq qo‘llanmoqda. Stress-
testlar makroiqtisodiy shoklar, foiz stavkalari o‘zgarishi, valyuta kurslarining tebranishi kabi xavfli ssenariylarga 
bankning qanchalik bardoshli ekanini aniqlaydi. Bu usul banklar uchun potentsial xavflarni oldindan ko‘rish va 
ularni yumshatish bo‘yicha choralar ishlab chiqishga imkon beradi. Stress-test natijalari kredit portfelining zaif 
nuqtalarini aniqlaydi, kapital yetarliligi va likvidlik darajalarini qayta baholash imkonini beradi. Bundan tashqari, 
Markaziy bank stress-test natijalariga qarab tartibga solish choralarini taklif qilishi, talablarni kuchaytirishi yoki 
banklar faoliyatiga nisbatan yangi me’yorlar joriy qilishi mumkin.

Tijorat banklarining barqarorligi tashqi makroiqtisodiy omillar bilan ham chambarchas bog‘liqdir. Inflyatsiya 
darajasi, iqtisodiy o‘sish sur’atlari, valyuta bozori dinamikasi, davlat qarzi hajmi, global iqtisodiy sharoitlar va 
monetar siyosat banklarning aktiv va passivlarini boshqarish strategiyasiga bevosita ta’sir ko‘rsatadi. Masalan, 
inflyatsiyaning yuqori bo‘lishi kreditlarning real foiz stavkalarini pasaytiradi, likvidlikka bosim kuchayadi, bankning 
operatsion xarajatlari ortadi. Valyuta kursining o‘zgarishi esa eksport-import bilan bog‘liq korxonalarning to‘lov 
qobiliyatiga ta’sir qiladi va kredit portfeli sifatining pasayishiga olib kelishi mumkin. Shu sababli makroiqtisodiy 
ko‘rsatkichlar bilan bank indikatorlari o‘rtasidagi bog‘liqlik doimiy ravishda tahlil qilinishi lozim.

Barqarorlikni ta’minlash bo‘yicha takomillashtirish yo‘llari sifatida kapital tuzilmasini mustahkamlash, 
likvidlikni boshqarishning ssenariy asosidagi yondashuvlarini joriy etish, kredit portfeli diversifikatsiyasini 
kuchaytirish, risklarni boshqarish tizimini raqamlashtirish, ichki audit tizimini modernizatsiya qilish va aktivlar 
sifatini oshirish bo‘yicha mexanizmlarni kuchaytirish muhim yo‘nalishlar sifatida ajralib turadi. Shuningdek, 
xalqaro moliyaviy hisobot standartlari va Bazel talablariga mos prudensial me’yorlar tizimini kengaytirish, 
banklarning boshqaruv madaniyatini yaxshilash, raqamli xizmatlar orqali operatsion samaradorlikni oshirish 
ham barqarorlikni kuchaytiradi. Raqamli transformatsiya bank risklarini yanada puxta baholashga, foiz va 
bozor tavakkalchiliklarini real vaqt rejimida monitoring qilishga va kredit risklarini avtomatlashtirilgan algoritmlar 
asosida baholashga yordam beradi.

Tahlillar shuni ko‘rsatadiki, bank barqarorligi indikatorlari o‘zaro uzviy bog‘langan bo‘lib, ularning har biri 
mustaqil baholansa ham, yakuniy holatda kompleks yondashuv talab etiladi. Kapital yetarliligi yuqori bo‘lsa-yu, 
aktivlar sifati yomon bo‘lsa, barqarorlik ta’minlanmaydi. Likvidligi yetarli bo‘lgan bankning risklarni boshqarish 
tizimi sust bo‘lsa, u qisqa muddatda barqaror bo‘lsa-da, uzoq muddatda muammolarga duch keladi. Shu bois 
indikatorlarni birgalikda tahlil qilish, o‘zaro bog‘liqlik darajasini aniqlash va ularni takomillashtirish bo‘yicha 
kompleks strategiya ishlab chiqish banklarning moliyaviy barqarorligini mustahkamlashning eng muhim yo‘lidir.

X U L O S A  V A  T A K L I F L A R
Yakuniy tahlillar shuni ko‘rsatadiki, tijorat banklarining moliyaviy barqarorligi kapital yetarliligi, likvidlik 

darajasi, aktivlar sifati, rentabellik hamda risklarni boshqarish samaradorligiga bevosita bog‘liq bo‘lib, ushbu 
indikatorlarning izchil monitoringi bank tizimining umumiy barqarorligini ta’minlashda muhim ahamiyat kasb 
etadi. Makroiqtisodiy sharoitlarning o‘zgaruvchanligi, kredit portfeli tarkibidagi xavf darajasining ortishi va bozor 
talablarining murakkablashuvi banklarni faol boshqaruv, zamonaviy tahlil uslublari va xalqaro standartlarga mos 
prudensial me’yorlarni joriy etishga undamoqda. Kapital bazasini mustahkamlash, aktivlar sifatini yaxshilash, 
operatsion samaradorlikni oshirish va risklarni boshqarishning raqamli texnologiyalar asosidagi mexanizmlarini 
kuchaytirish banklarning uzoq muddatli barqarorligini ta’minlashning asosiy shartidir.

Kelgusida sohani rivojlantirish banklarning ichki boshqaruv madaniyatini yaxshilash, kredit portfeli 
diversifikatsiyasini kengaytirish, bozor va foiz risklarini real vaqt rejimida kuzatuvchi tizimlarni joriy etish, stress-

testlash jarayonlarini kuchaytirish hamda xalqaro standartlarga mos axborot texnologiyalari infratuzilmasini 
takomillashtirish bilan chambarchas bog‘liq. Likvidlikni boshqarishda ssenariyli yondashuvlarni qo‘llash, krSedit 
baholash tizimlarini avtomatlashtirish, bank xizmatlari raqamlashtirilishini chuqurlashtirish va strategik risklarni 
oldindan aniqlashga qaratilgan analitik platformalardan foydalanish barqarorlikni sezilarli darajada oshiradi. 
Shu bilan birga, Markaziy bank tomonidan prudensial nazorat mexanizmlarini kuchaytirish, ochiq moliyaviy 
hisobotlarni kengaytirish va banklar o‘rtasida raqobatni sog‘lomlashtirish choralari tizimning yanada izchil 
rivojlanishiga xizmat qiladi.

